
Rhagair y Cadeirydd 
 

 
 
Roedd Prosiect y Ddraig Goch yn brosiect mawr i Gymru, gyda’r nod o 
greu cyfleuster modern i atgyweirio awyrennau yn Sain Tathan. Dylai 
fod wedi diogelu a chreu swyddi yn yr ardal yn ogystal â sicrhau 
arbedion effeithlonrwydd i’r Weinyddiaeth Amddiffyn. 
 
Yn y pen draw, ni ddigwyddodd pethau fel y disgwyliwyd. Newidiodd y 
Weinyddiaeth Amddiffyn ei gweledigaeth tymor hir ar gyfer cynnal a 
chadw awyrennau, a phenderfynodd yr Asiantaeth Atgyweirio 
Awyrennau Amddiffyn gau ei busnes atgyweirio awyrennau cyflym yn 
Sain Tathan. Golygai hyn golli prif denant y cyfleuster a chollwyd llawer 
o’r swyddi yr oedd y prosiect wedi bwriadu’u diogelu.                                              
 
Bellach, mae gobeithion cadarn y bydd yn bosibl datblygu Academi 
Hyfforddiant  Amddiffyn ar y safle. Os bydd hynny’n llwyddiannus, fe 
ddaw â swyddi a manteision economaidd ehangach i’r ardal. Yn y 
cyfamser, ar ôl i archwilwyr geisio canfod pam aeth y prosiect i’r 
gwellt, mae’n amlwg y bu diffyg cydweithio rhwng y gwahanol gyrff 
cyhoeddus a oedd yn ymwneud â’r prosiect. Amlygwyd nifer o 
beryglon sy’n codi pan fydd nifer o gyrff y sector cyhoeddus yn 
ymgymryd â phrosiectau mawr a chymhleth a hwythau heb fod yn 
ddigon agored â’i gilydd ac yn amharod i rannu gwybodaeth.              
 
Er bod gobeithion o hyd i ddatblygu safle Sain Tathan, mae’r Pwyllgor 
yn credu y bydd y gwersi a ddysgwyd o ganlyniad i brosiect y Ddraig 
Goch o fudd i gyrff y sector cyhoeddus yng Nghymru ac yn gymorth i 
osgoi problemau tebyg yn y dyfodol.                               
 
Yn olaf, hoffwn ddiolch i’r tystion a roddodd dystiolaeth i’r ymchwiliad 
hwn. 
 
Jonathan Morgan, 
Cadeirydd y Pwyllgor Cyfrifon Cyhoeddus 

Cyflwyniad 

 
1. Roedd prosiect y Ddraig Goch yn brosiect ar y cyd rhwng Llywodraeth 

Cynulliad Cymru, Awdurdod Datblygu Cymru (‘Awdurdodau Cymru’) a’r 
Weinyddiaeth Amddiffyn. Roedd sawl elfen i’r cynllun gwreiddiol. Yn y 
pen draw, byddai’n costio £134m, heb gynnwys taliadau gan 
Awdurdodau Cymru i’r Weinyddiaeth Amddiffyn. Y bwriad oedd adeiladu 
uwch-hangar ar gyfer atgyweirio awyrennau jet cyflym yn safle’r 
Asiantaeth Atgyweirio Awyrennau Amddiffyn (DARA) yn y de, ad-drefnu 
safle Sain Tathan at ddefnydd y Weinyddiaeth Amddiffyn, creu 
trefniadau i Awdurdodau Cymru gaffael rhan fawr o’r safle, ac 
ailddatblygu’r safle gyda’r nod o greu parc awyrofod masnachol yn y 
tymor hwy. 

 
2. Yn y pen draw, ni ddigwyddodd pethau fel y disgwyliwyd. Ymrwymodd y 

Weinyddiaeth Amddiffyn i fwrw ymlaen â’r prosiect cyn penderfynu ar ei 
gweledigaeth lawn ar gyfer cynnal a chadw awyrennau. Pan 
benderfynwyd maes o law na fyddai hyn yn cynnwys yr hangar a’r 
cyfleusterau yn Sain Tathan, roedd y Weinyddiaeth eisoes wedi 
ymrwymo i brosiect y Ddraig Goch. Oherwydd hyn, bu’n rhaid i’r 
Weinyddiaeth Amddiffyn ddod â’r prosiect i ben ac yn 2005 cyhoeddodd 
y byddai cyfleuster yr Asiantaeth Atgyweirio yn Sain Tathan yn cau. 
Gadawodd hyn y safle heb brif denant, gan leihau’r posibiliadau’n arw o 
ddenu rhagor o fuddsoddiad i’r safle a’r swyddi y gobeithiwyd eu creu. 

 
3. Cost net y prosiect i drethdalwyr y DU oedd £113m. Dim ond £57m o 

arbedion effeithlonrwydd a ddeilliodd o brosiect yr uwch-hangar, er mai 
nod y Weinyddiaeth Amddiffyn oedd arbed £263m. Roedd Awdurdodau 
Cymru wedi gobeithio y byddai eu gwariant yn diogelu’r swyddi hynny 
yn yr Asiantaeth Atgyweirio a gafodd eu colli yn y pen draw. Roeddent 
hefyd wedi gobeithio y byddai tua 4,000 o swyddi sgiliau uchel yn cael 
eu creu yng Nghymru fel rhan o’r nod yn y tymor hwy o ddatblygu parc 
awyrofod. Fodd bynnag, pan oedd yr Archwilydd Cyffredinol yn llunio’i 
adroddiad, dim ond 45 o swyddi oedd wedi cael eu creu. Yn y pen draw, 
mae gan Awdurdodau Cymru a’r Weinyddiaeth Amddiffyn asedau 
gwerthfawr – sef ‘uwch-hangar’ y rhoddwyd gwerth o £25m iddo yn 
2002 (er bod y Weinyddiaeth Amddiffyn wedi rhoi gwerth ar y farchnad 
o £48m-£60m iddo tan 2018, yn dibynnu ar y defnydd a wneid ohono) a 
safle sydd wedi’i lanhau a’i baratoi ar gyfer datblygiadau. Wrth edrych 
tua’r dyfodol, ar ôl cau’r Asiantaeth Atgyweirio, mae gobaith y bydd 
Academi Hyfforddiant Amddiffyn y Metrix Consortium yn creu hyd at 

4,000 o swyddi parhaol ar y safle ynghyd â 1,500 yn rhagor o swyddi 
adeiladu, ac mae Llywodraeth y Cynulliad yn gobeithio creu 2,000 o 
swyddi ychwanegol drwy’r parc awyrofod.      

 

Y cefndir 
 
4. Ym mis Mawrth 2009, cyhoeddodd y Rheolwr a’r Archwilydd Cyffredinol 

ac Archwilydd Cyffredinol Cymru adroddiad ar y cyd ar y prosiect hwn 1. 
. Dilynodd hyn astudiaeth o’r prosiect ar y cyd rhwng Swyddfa Archwilio 
Cymru a’r Swyddfa Archwilio Genedlaethol. Prosiect oedd hwn rhwng 
‘Awdurdodau Cymru a’r Weinyddiaeth Amddiffyn. 

 
5. Diben adroddiad yr archwilwyr oedd ystyried a oedd y Weinyddiaeth 

Amddiffyn ac Awdurdodau Cymru wedi gweithio gyda’i gilydd yn 
effeithiol er mwyn sicrhau canlyniadau da o’r gwariant ar safle Sain 
Tathan. Er bod enghreifftiau i’w cael o gydweithio effeithiol, y casgliad 
oedd nad oedd Awdurdodau Cymru a’r Weinyddiaeth Amddiffyn wedi 
cydweithio’n ddigon da drwy gydol y prosiect. Roedd y naill ochr a’r llall 
wedi trin y prosiect i raddau helaeth iawn fel proses ‘fasnachol’ yn 
hytrach nag fel ‘menter ar y cyd’ rhwng dwy o asiantaethau’r 
Llywodraeth. O ganlyniad, nid oeddent wedi rhannu gwybodaeth, nid 
oeddent yn ddigon cyfarwydd â thybiaethau pwysig y naill a’r llall, ac 
roedd ganddynt safbwyntiau sylfaenol wahanol ynghylch y rhagolygon i 
safle Sain Tathan yn y tymor hir.   

 
6. Oherwydd hyn, ni lwyddodd y Weinyddiaeth Amddiffyn nac Awdurdodau 

Cymru i sicrhau’r manteision a fwriadwyd o brosiect y Ddraig Goch, er 
bod cynlluniau ar y gweill i ddefnyddio’r safle a’r cyfleusterau fel 
canolfan hyfforddiant amddiffyn a pharc awyrofod llai ei faint na’r 
gwreiddiol.   

 
7. Roedd casgliadau manwl adroddiad yr archwilwyr fel a ganlyn 2: 
 
• Nid oedd gan brosiect y Ddraig Goch un diben cyffredin, er bod gan 

y Weinyddiaeth Amddiffyn ac Awdurdodau Cymru amcanion ar gyfer 
y safle a oedd yn cyd-fynd â’i gilydd. 
 

                                            
1 Y Rheolwr a’r Archwilydd Cyffredinol ac Archwilydd Cyffredinol Cymru, Prosiect y Ddraig 
Goch, 27 Mawrth 2009  
2 Y Rheolwr a’r Archwilydd Cyffredinol ac Archwilydd Cyffredinol Cymru, Prosiect y Ddraig 
Goch, 27 Mawrth 2009,tt8-9  

• Nid oedd gan y Weinyddiaeth Amddiffyn nac Awdurdodau Cymru 
ddealltwriaeth gyffredin o’r tybiaethau a oedd yn sail i’w priod 
benderfyniadau ynghylch dyfodol safle Sain Tathan. 
 

• Roedd gweledigaeth y Weinyddiaeth Amddiffyn ar gyfer systemau 
cynnal a chadw awyrennau amddiffyn yn esblygu pan wnaed yr 
ymrwymiad i Sain Tathan. 
 

• Cafodd penderfyniad y Weinyddiaeth Amddiffyn i drosglwyddo’r 
gwaith o atgyweirio awyrennau jet cyflym o Sain Tathan ei seilio ar y 
posibilrwydd o sicrhau mwy o arbedion ym maes amddiffyn, ond ni 
chafodd Awdurdodau Cymru wybod am yr effaith mor gynnar ag y 
gallent fod wedi cael gwybod amdani. 
 

• Ni wireddwyd y manteision a fwriadwyd yn wreiddiol ar gyfer 
prosiect y Ddraig Goch, a bu cydweithio, ac mae cydweithio, yn mynd 
rhagddo i sicrhau dyfodol dichonadwy i safle Sain Tathan, gan 
ganolbwyntio ar hyfforddiant amddiffyn. Mae arbedion sylweddol 
wedi’u gwneud o ran cost cynnal a chadw awyrennau jet cyflym, drwy 
symud y gwaith atgyweirio i brif ganolfannau gweithredu’r Awyrlu 
Brenhinol. 

 
Y dystiolaeth 

 

8. Ar 14 Mai 2009, rhoddodd yr Archwilydd Cyffredinol gyflwyniad i’r 
Pwyllgor Cyfrifon Cyhoeddus yn crynhoi prif ganfyddiadau’r adroddiad a 
luniwyd ar y cyd ar brosiect y Ddraig Goch 3. Gofynnodd aelodau’r 
Pwyllgor Cyfrifon Cyhoeddus gwestiynau i’r Archwilydd Cyffredinol 
ynghylch manylion y canfyddiadau hynny. Nododd y Pwyllgor sawl peth 
a oedd yn peri pryder penodol. Yn y lle cyntaf, penderfynodd y Pwyllgor 
ysgrifennu at Ysgrifennydd Parhaol Llywodraeth Cynulliad Cymru yn 
nodi ei bryderon. Gofynnwyd hefyd am ragor o wybodaeth am sawl 
agwedd ar y prosiect ac am y cynlluniau ar gyfer safle Sain Tathan yn y 
dyfodol. Anfonodd y Cadeirydd ei lythyr ar 22 Mai4. 

 
9. Ymatebodd yr Ysgrifennydd Parhaol ar 25 Mehefin a thrafododd y 

Pwyllgor Cyfrifon Cyhoeddus hyn ymhellach yn ei gyfarfod ar 16 

                                            
3 Cofnod y Trafodion, AC(3) 07-09 [3-21] 
4 Gohebiaeth rhwng Cadeirydd y Pwyllgor Cyfrifon Cyhoeddus ac Ysgrifennydd Parhaol 
Llywodraeth Cynulliad Cymru, 22 Mai 2009 

Gorffennaf5. Tra bo’r ymateb i raddau helaeth yn foddhaol, roedd y 
Pwyllgor yn dal i bryderu am y diffyg cydweithio ar y prosiect a’r ffaith 
nad oedd y prosiect wedi cael ei asesu ar y cyd yn ddigonol. Roedd y 
Pwyllgor Cyfrifon Cyhoeddus hefyd yn pryderu ynghylch y modd y 
dehonglwyd canllawiau’r Trysorlys ar gyfer gwerthuso prosiectau sy’n 
mynd rhagddynt ar y cyd rhwng mwy nag un sefydliad. Trafododd y 
Pwyllgor ei opsiynau a phenderfynodd wahodd yr Ysgrifennydd Parhaol i 
roi rhagor o dystiolaeth. 

 
10. Yn ei gyfarfod ar 1 Hydref 2009, clywodd y Pwyllgor dystiolaeth gan y 

canlynol: 
 

• Y Fonesig Gillian Morgan, Ysgrifennydd Parhaol Llywodraeth 
Cynulliad Cymru  

• Gareth Hall, Cyfarwyddwr Cyffredinol, yr Economi a Thrafnidiaeth, 
Llywodraeth Cynulliad Cymru. 

 
11. Roedd ymchwiliad y Pwyllgor yn canolbwyntio ar bedwar cwestiwn 

allweddol: 
 

A Pam na wnaeth Awdurdodau Cymru feithrin dull o weithio ar y cyd 

ar y prosiect? 
 

12. Dywedodd y Fonesig Gillian wrth y Pwyllgor na ddylid ystyried prosiect 
y Ddraig Goch yn gymaint o brosiect ar y cyd, ond yn hytrach yn ddau 
brosiect a oedd yn cyd-fynd â’i gilydd.6 Roedd y prosiect yn golygu dwy 
broses gysylltiedig: 

 
• gwerthu hen safle’r Awyrlu Brenhinol yn Sain Tathan i Awdurdod 

Datblygu Cymru a’i brydlesu yn ôl i’r Weinyddiaeth Amddiffyn; a  
• cynllun Menter Cyllid Preifat (PFI) gan y Weinyddiaeth Amddiffyn ar 

gyfer adeiladu uwch-hangar.   
 

13. Dywedodd y Fonesig Gillian na fyddai wedi bod yn ymarferol bod yn 
rhan o fenter ar y cyd â’r Weinyddiaeth Amddiffyn, gan fod y Fenter 
Cyllid Preifat wedi bod yn mynd rhagddi ers tro rhwng y Weinyddiaeth 
a’i phartneriaid masnachol pan gysylltwyd ag Awdurdod Datblygu 
Cymru i ofyn am gymorth gyda diffyg yn y cyllid ar gyfer y gwaith 

                                            
5 Gohebiaeth rhwng Ysgrifennydd Parhaol Llywodraeth Cynulliad Cymru a Chadeirydd y 
Pwyllgor Cyfrifon Cyhoeddus, 25 Mehefin 2009 
6 Cofnod y Trafodion AC(3) 12-09 [11] 

adeiladu. Byddai ymgais i ddadwneud y trefniadau masnachol a oedd 
eisoes yn eu lle wedi arwain at oedi costus i’r Weinyddiaeth Amddiffyn. 
Byddai problemau wedi codi hefyd pe bai Awdurdod Datblygu Cymru 
wedi gorfod ysgwyddo costau a dyledion Menter Cyllid Preifat y Ddraig 
Goch. 

 
14. Mae’r Pwyllgor Cyfrifon Cyhoeddus yn nodi bod Llywodraeth Cynulliad 

Cymru yn ystyried y fenter fel dau brosiect a oedd yn cyd-fynd â’i gilydd 
ond yn sefyll ar wahân. Serch hynny, nid yw’r Pwyllgor wedi’i argyhoeddi 
gan y ddadl hon, gan na fyddai wedi bod yn bosibl i’r Weinyddiaeth 
Amddiffyn ad-drefnu heb werthu’r safle i Awdurdod Datblygu Cymru, ac 
ni fyddai Awdurdod Datblygu Cymru wedi gallu datblygu ei gynlluniau 
ar gyfer parc awyrofod heb brynu’r maes awyr a’r tir gan y Weinyddiaeth 
Amddiffyn. Tra gall y Pwyllgor weld na fyddai wedi bod yn ymarferol nac 
yn ddymunol ceisio dadwneud ac aildrefnu proses fasnachol a oedd 
wedi bod yn mynd rhagddi ers tro, nid yw’n credu mai dyma oedd yr 
unig opsiwn. Dylai fod wedi bod yn bosibl i gyrff y sector cyhoeddus 
ganfod dull mwy cydlynol o weithio ar hyn. Mae’r Pwyllgor yn synnu 
hefyd fod Awdurdodau Cymru a’r Weinyddiaeth Amddiffyn wedi dewis 
dod i drefniant ar sail proses fasnachol. Mae’r Pwyllgor yn nodi bod y 
Fonesig Gillian yn derbyn y gellid bod wedi gwneud rhai pethau mewn 
ffordd fwy cydlynol. 7 

 
 

B. Pam na chynhaliwyd arfarniad ariannol cyffredinol o’r prosiect? 
 

15. Yn ôl paragraff 5.5 o Lyfr Gwyrdd y Trysorlys, os bydd cysylltiad rhwng 
sawl elfen o wariant neu weithgaredd, ac os bydd y costau neu’r 
manteision yn dibynnu ar ei gilydd, rhaid arfarnu’r prosiect yn ei 
gyfanrwydd8. Yn ogystal â bod yn ganllawiau gan y Trysorlys, mae’r 
Pwyllgor yn credu bod hyn yn synnwyr cyffredin ac yn arfer da.   

 
16. Yn ei llythyr at y Pwyllgor ar 25 Mehefin, dywedodd y Fonesig Gillian 

mai rhan o gylch gwaith Awdurdod Datblygu Cymru oedd ymyrryd o dan 
Ddeddf Awdurdod Datblygu Cymru 1975, fel y’i diwygiwyd gan Ddeddf 
Llywodraeth Cymru 1998, er mwyn datblygu Cymru yn economaidd ac 
yn gymdeithasol a hyrwyddo effeithlonrwydd diwydiannol yn y byd 

                                            
7 Cofnod y Trafodion AC(3) 12-09 [9] 
8 Trysorlys EM, The Green Book – Appraisal and Evaluation in Central Government, Llundain, 
TSO, paragraff 5.5 

busnes yng Nghymru9. Aeth yn ei blaen i ddweud na fyddai asesu effaith 
gweithgareddau neu gynlluniau ad-drefnu’r Weinyddiaeth Amddiffyn 
wedi bod yn rhan o gylch gwaith Awdurdod Datblygu Cymru. Mae’n 
anodd deall y pwynt hwn. Yn amlwg, efallai nad yw’n angenrheidiol 
asesu effaith cynlluniau’r Weinyddiaeth Amddiffyn er mwyn datblygu 
Cymru yn economaidd a chymdeithasol, ond oni fyddai’n iawn gwneud 
hyn er mwyn cael gwybodaeth sy’n berthnasol neu’n angenrheidiol wrth 
ystyried pa mor ddichonadwy yw buddsoddiad posibl.    

 
17. Yn yr un llythyr, dywedodd y Fonesig Gillian y byddai wedi bod yn 

hynod o anodd asesu cynlluniau’r Asiantaeth Atgyweirio gan nad oedd 
yn fodlon rhannu ei chynlluniau busnes manwl gydag Awdurdod 
Datblygu Cymru am resymau a oedd yn ymwneud â chyfrinachedd 
masnachol. Sefydlwyd Awdurdod Datblygu Cymru i weithredu, i raddau, 
â lled braich ‘masnachol’, tra gall y Pwyllgor ddeall y byddai’r 
Asiantaeth Atgyweirio am ymddwyn yn yr un modd. Ond ni ellir 
defnyddio hyn fel sail dros beidio â rhannu gwybodaeth – yn enwedig 
mewn prosiect mor fawr â hwn. Yn y pen draw, y Trysorlys oedd yn eu 
hariannu ill dau. Ni all y Pwyllgor Cyfrifon Cyhoeddus weld y byddai 
unrhyw esgus dros beidio â rhannu gwybodaeth yn dal dŵr pe bai 
Llywodraeth Cynulliad Cymru yn gofyn am y wybodaeth gan y 
Weinyddiaeth Gyfiawnder er mwyn cynnal dadansoddiad a fyddai’n 
angenrheidiol er mwyn cydymffurfio â chanllawiau’r Trysorlys. Y rhwystr 
pennaf, fodd bynnag, oedd y ffaith nad oedd y prosiect hwn yn cael ei 
weld yn fenter ar y cyd. Yn hytrach, roedd yn cael ei ystyried yn broses 
‘fasnachol’ rhwng asiantaethau perthnasol y Llywodraeth 

 
18. Mae’r Pwyllgor yn nodi dadl y Fonesig Gillian fod llawer o’r 

ddealltwriaeth a’r gweithdrefnau presennol yn deillio’n ôl i gyfnod cyn 
datganoli a bod angen eu dehongli gan gofio bod datganoli’n symud yn 
ei falen yng Nghymru10. Er gwaethaf hynny, mae’n anodd gweld bod gan 
gyrff cyhoeddus unrhyw gyfiawnhad dros beidio â chynnal arfarniad 
llawn a thros beidio â rhannu’r wybodaeth angenrheidiol er mwyn 
gwneud hyn. Mae’r Pwyllgor yn nodi bod y gofyniad i gynnal arfarniad 
llawn o’r holl brosiect yr un mor berthnasol i’r Weinyddiaeth Amddiffyn 
– ac o bosibl yn fwy perthnasol iddi gan nad yw’r materion anodd sy’n 
ymwneud â datganoli yn cymhlethu ei sefyllfa hi. 

 

                                            
9 Gohebiaeth rhwng Ysgrifennydd Parhaol Llywodraeth Cynulliad Cymru a Chadeirydd y 
Pwyllgor Cyfrifon Cyhoeddus, 25 Mehefin 2009 
10 Cofnod y Trafodion AC(3) 12-09 [33, 39 a 41] 

C. Pam nad edrychodd Awdurdodau Cymru’n fanylach ar y cymal 

terfynu? 

 
19. O safbwynt Awdurdodau Cymru, roedd penderfyniad y Weinyddiaeth 

Amddiffyn i ofyn am gymal terfynu o 5 mlynedd yn hynod arwyddocaol. 
Yn ei thystiolaeth ysgrifenedig, dywedodd y Fonesig Gillian wrth y 
Pwyllgor fod Awdurdod Datblygu Cymru yn fodlon bod cynnal asesiad 
annibynnol o’r uwch-hangar fel ased wedi cyfyngu’r risg ariannol. Pe 
bai’r cymal terfynu wedi cael ei roi ar waith - ac roedd hynny’n 
ymddangos yn annhebygol - roedd gwerth o £25m wedi’i roi ar yr 
adeilad. Byddai’r arian y byddai Awdurdod Datblygu Cymru wedi’i 
dderbyn yn sgil hyn yn fwy na’r swm a wariodd. Nododd y Fonesig 
Gillian fod y Weinyddiaeth Amddiffyn wedi cael prisiad dair blynedd 
ynghynt oedd rhwng £48m a £60m.    

 
20. Am nifer o resymau, nid oedd Awdurdodau Cymru’n credu y byddai’r 

Weinyddiaeth Amddiffyn yn tynnu’n ôl o’r prosiect. Er enghraifft, roedd 
y Weinyddiaeth wedi ymrwymo i ddarparu lefelau sylweddol o wariant ar 
gyfer y prosiect, roedd y Trysorlys wedi cymeradwyo’r cymal terfynu, ac 
roedd cyfres o ddatganiadau wedi’i rhoi a ddywedai bod y Weinyddiaeth 
Amddiffyn wedi ymrwymo i’r prosiect. 

 
21. Yn eu tystiolaeth lafar i’r Pwyllgor, dywedodd y Fonesig Gillian a Mr 

Hall eu bod wedi cytuno i gael cymal terfynu o 5 mlynedd, ond eu bod 
hefyd wedi asesu bod maint ymrwymiad ariannol y Weinyddiaeth 
Amddiffyn yn golygu na fyddent wedi rhoi’r cymal hwnnw ar waith11. 
Cyfeiriodd Mr Hall at God y Gwasanaeth Sifil sy’n ei gwneud yn ofynnol i 
weision sifil weithredu mewn ffordd ddiduedd a gonest, a dangos 
didwylledd a phroffesiynoldeb wrth wneud eu gwaith 12. Fodd bynnag, 
nid mater o onestrwydd yw hyn; yn hytrach, nid oedd Awdurdodau 
Cymru’n gweld yr opsiynau yn yr un modd â’r Weinyddiaeth Amddiffyn. 
Roedd hyn gan fod ganddynt wybodaeth wahanol. Pe bai’r wybodaeth 
wedi cael ei rhannu’n fwy agored, a phe bai asesiad cyffredinol o’r 
prosiect wedi cael ei gynnal ar lefel y DU fel y nodir uchod, byddai 
Awdurdodau Cymru wedi bod â darlun cywirach o’r opsiynau a’r risgiau. 

 
22. Mae’r Pwyllgor yn credu bod y dull a ddilynwyd gan Awdurdodau 

Cymru rywfaint yn anghyson. Ar rai adegau, ymdriniwyd â’r 
                                            
11 Cofnod y Trafodion AC(3) 12-09 [52, 55 a 61] 
12 Cofnod y Trafodion AC(3) 12-09 [52] 

Weinyddiaeth Amddiffyn fel petai’r prosiect yn broses fasnachol. Ar 
adegau eraill, gweithredwyd ar sail ‘ymddiriedaeth’ a ‘gonestrwydd’ 
rhwng cydweithwyr a oedd yn rhan o’r un sefydliad yn y gwasanaeth 
sifil. Ond nid oedd yr ymddiriedaeth yn ddigon iddynt rannu eu 
cynlluniau busnes â’i gilydd! 

 
 

D. Sut y bydd Llywodraeth Cynulliad Cymru yn defnyddio’r gwersi a 
ddysgwyd o brosiect y Ddraig Goch mewn prosiectau yn y dyfodol? 

 
23. Yn ei llythyr at y Pwyllgor, dywedodd y Fonesig Gillian fod Llywodraeth 

Cynulliad Cymru wedi mabwysiadu’r canllawiau a geir yn Llyfr Gwyrdd y 
Trysorlys ar gyfer arfarnu a gwerthuso yn y Llywodraeth ganolog. Mae’r 
canllawiau hynny’n cynnwys gwybodaeth am ymdrin â phrosiectau a 
chanddynt nifer o arianwyr. Dywedodd y Fonesig Gilian hefyd fod y 
Llywodraeth yn bwrw ymlaen â rhaglenni i ddatblygu sgiliau’r 
swyddogion sy’n ymwneud â’r gwaith hwn a bod Pennaeth Proffesiwn ar 
gyfer rheoli rhaglenni a phrosiectau wedi cael ei benodi i ddarparu 
cymorth yn hyn o beth drwy’r holl sefydliad. 

 
24. O ran gweithio gyda chyrff eraill sy’n rhan o’r Llywodraeth, bydd 

Llywodraeth Cynulliad Cymru yn ceisio ymgorffori’r ffyrdd hyn o weithio 
wrth greu partneriaethau mwy ffurfiol ar gyfer prosiectau mawr. 

 
25. Dywedodd llythyr y Fonesig Gillian hefyd fod Llywodraeth y DU a’r 

gweinyddiaethau datganoledig wedi cytuno ar Femorandwm Cyd-
ddealltwriaeth ym 1999 a bod hwn yn rhoi protocolau ar gyfer 
cydweithio rhwng y pedair gweinyddiaeth, gan gynnwys rhannu 
gwybodaeth yn ôl y galw. Dywedodd fod y Memorandwm Cyd-
ddealltwriaeth wrthi’n cael ei ddiweddaru yn sgil y datblygiadau 
diweddar. 

 
26. Mae’r Pwyllgor yn nodi’r ymateb ond yn sylwi mai cyffredinol iawn yw 

hwnnw o ran y gweithdrefnau ar gyfer y dyfodol. Mae’r Pwyllgor yn 
croesawu’r ymrwymiad i rannu gwybodaeth a gweithio mewn 
partneriaethau mwy ffurfiol. Ond mae’n bwysig sylweddoli bod hyn yn 
ymwneud yn gymaint ag ymddiriedaeth a diwylliant cydweithredol 
adeiladol ag y mae â gweithdrefnau, cytundebau a chontractau. Mae’r 
Memorandwm Cyd-ddealltwriaeth sy’n bodoli rhwng Llywodraeth y DU 
a’r gweinyddiaethau datganoledig yn ddogfen o bwys ac roedd wedi’i 
llunio gryn dipyn cyn y dechreuwyd bwrw ymlaen â phrosiect y Ddraig 

Goch. Er gwaethaf hyn, mae’n amlwg nad oedd yn effeithiol er mwyn 
sicrhau digon o gydweithio ar brosiect y Ddraig Goch. 

 
27. O ran prosiectau unigol, cyfeiriodd y Fonesig Gillian at ddull 

Llywodraeth y Cynulliad o ddefnyddio’r Model Pum Achos wrth 
ddatblygu a rheoli’r achos busnes cyn dechrau ar brosiectau. Y dull hwn 
sy’n cael ei hyrwyddo fel yr arfer gorau ar gyfer y sector cyhoeddus yn 
ehangach yng Nghymru. Cyfeiriodd y Fonesig Gillian hefyd at y ffaith 
fod y Cabinet wedi cytuno eleni ar strategaeth caffael ar gyfer gwaith 
adeiladu, a dywedodd fod ymdrechion yn cael eu gwneud hefyd i 
integreiddio proses adolygu Gateway wrth roi prosiectau ar waith.  

 
28. Byddai’r Pwyllgor wedi bod yn dawelach ei feddwl pe bai’r ymateb 

wedi bod yn fwy eglur o ran sut y bydd Llywodraeth Cynulliad Cymru yn 
mynd ati i sicrhau ei bod yn cydymffurfio â’r gofyniad yn y Llyfr Gwyrdd 
i arfarnu ar y cyd pan fydd hynny’n bosibl. Byddai wedi hoffi ymateb 
eglurach hefyd ynglŷn ag arfarnu effaith prosiectau yn eu cyfanrwydd, 
ynghyd â’u gwahanol elfennau, pan fydd y rheini’n berthnasol i fwy nag 
un sefydliad. Mae’r Pwyllgor yn nodi sylw’r Fonesig Gillian bod angen i 
holl adrannau’r DU ymrwymo i weithio’n agored er mwyn i hyn fod yn 
llwyddiannus13. Ychwanegodd fod hyn yn un o’r materion sydd angen 
rhoi sylw iddo wrth adolygu’r trefniadau yn y Llyfr Gwyrdd. Mae’r 
Pwyllgor yn nodi hefyd fod canllawiau’r Trysorlys yn pennu, o ran 
cydweithio, y bydd angen i’r ddau Swyddog Cyfrifyddu dan sylw gael 
sicrwydd bod prosiectau’n rhoi gwerth am arian i’r sector cyhoeddus yn 
ei gyfanrwydd14. Serch hynny, mae’r Pwyllgor yn cydnabod bod 
swyddogion yn wynebu anawsterau o ganlyniad i’r newid mewn 
amgylchiadau yn sgil datganoli ac amharodrwydd adrannau’r DU i rannu 
gwybodaeth. Mae’n annog Llywodraeth Cynulliad Cymru i geisio 
eglurhad ac i ddod i gytundeb gyda’r Trysorlys ac adrannau eraill y 

Llywodraeth ynghylch y materion hyn. 
 
 

Yr hyn a drafodwyd a’r casgliadau 

 
29. Roedd prosiect y Ddraig Goch yn fenter gymhleth a oedd yn cynnwys y 

sector preifat a nifer o wahanol asiantaethau yn y sector cyhoeddus. 
Roedd y symiau o arian dan sylw yn sylweddol, ac roedd y manteision o 
ran yr arbedion posibl neu’r swyddi y gallai’r prosiect fod wedi’u creu 

                                            
13 Cofnod y Trafodion AC(3) 12-09 [44] 
14 Trysorlys EM, Managing Public Money, paragraff 7.6.3 

yng Nghymru hefyd yn sylweddol. Yn amlwg, mae’n siomedig nad aeth 
y prosiect yn ei flaen fel y bwriadwyd yn wreiddiol, ond mae’r Pwyllgor 
yn nodi nad yw’r cyfan yn y fantol a bod cyfleoedd o hyd i Gymru 
fanteisio ar y buddsoddiad hwn. 

 
30. Ffactor allweddol a oedd yn sail i fethiant y prosiect oedd y newid ym 

mholisi’r Weinyddiaeth Amddiffyn mewn perthynas â chynnal a chadw 
awyrennau. Efallai fod modd i’r Weinyddiaeth Amddiffyn gyfiawnhau’r 
rhesymau dros hyn a thros ei phenderfyniad i ddechrau ar y prosiect 
cyn cytuno ar ei gweledigaeth lawn ar gyfer cynnal a chadw awyrennau, 
ond nid yw’r rhesymau hynny’n rhan o’r ymchwiliad hwn. Mae’r Pwyllgor 
yn derbyn bod prosiectau fel hyn yn cael eu datblygu yn y byd sydd 
ohoni, bod amgylchiadau’n gallu newid, a bod tybiaethau a wneir yn 
ddiffuant a’r wybodaeth sydd gennych yn gallu bod yn anghywir.  

 
31. Mae ymchwiliad y Pwyllgor Cyfrifon Cyhoeddus wedi canolbwyntio ar 

gyfraniad Awdurdodau Cymru. Mae’r Pwyllgor yn pryderu bod y prosiect 
wedi cael ei weld fel proses fasnachol, heb i wybodaeth gael ei rhannu. 
Roedd hynny’n groes i ganllawiau’r Trysorlys ac yn groes i synnwyr 
cyffredin.    

 
32. Un o oblygiadau hyn oedd na chynhaliwyd arfarniad cyffredinol o’r 

prosiect ar lefel y DU. Tra bo’r farn yn rhanedig ynghylch i ba raddau y 
mae Llyfr Gwyrdd y Trysorlys yn berthnasol i Gymru ers datganoli, nid 
yw hyn yn rheswm dros osgoi cynnal arfarniad cyffredinol a fyddai’n sicr 
wedi bod o fudd i Awdurdodau Cymru.    

 
33. Roedd y berthynas a fodolai rhwng Awdurdodau Cymru a’r 

Weinyddiaeth Amddiffyn yn anghyson. Ar brydiau, gwelwyd y berthynas 
fel proses fasnachol, ond nid drwy gydol cyfnod y prosiect. Mae’n 
ymddangos y bu i Awdurdodau Cymru ddod i gytundeb â’r 
Weinyddiaeth Amddiffyn a’r Asiantaeth Atgyweirio ar sail 
ymddiriedaeth, heb wybod ymlaen llaw beth oedd y cynlluniau busnes 
manwl. Nid yw’r Pwyllgor yn credu y byddai’r ymddiriedaeth hon wedi 
bodoli pe bai Awdurdodau Cymru a chwmni masnachol wedi ymrwymo i 
gytundeb, ac nid yw’n gweld hyn fel ffordd synhwyrol o gynnal 
perthynas fasnachol. 

 
34. Mae’r Pwyllgor Cyfrifon Cyhoeddus yn nodi’r sicrwydd a roddwyd gan 

y Fonesig Gillian fod gwersi wedi’u dysgu o’r profiad a bod rhaglenni i 
hyfforddi staff a rheoli prosiectau wedi’u datblygu. Mae Llywodraeth 

Cynulliad Cymru hefyd yn mabwysiadu dull cadarnach o fwrw ati gyda 
phrosiectau o’r fath. Mae’r Pwyllgor yn croesawu hyn. Fodd bynnag, un 
peth yw cael gweithdrefnau; peth arall yw dilyn y gweithdrefnau hynny 
ym mhob sefyllfa pan fydd hynny’n angenrheidiol. Roedd y Pwyllgor 
Cyfrifon Cyhoeddus yn pryderu fymryn ar ôl clywed sylw Mr Hall nad 
yw’n ymwybodol o unrhyw brosiectau mawr sydd ar y gweill ar y cyd â 
chyrff cyhoeddus eraill yn y DU15. Tra bo’r Pwyllgor yn nodi sylw Mr Hall 
fod hyn yn adlewyrchu’r sefyllfa economaidd sydd ohoni, mae’n dal i 
synnu fod cyn lleied o waith yn mynd rhagddo. Yn ei dro, mae hyn yn 
codi cwestiwn ynghylch sut, os oes cyn lleied o weithgarwch ar hyn o 
bryd, y bydd y Llywodraeth yn sicrhau bod yr arbenigedd perthnasol ar 
gael yn y rhan briodol o’r Adran pan fydd y prosiect yn dechrau. Mae’r 

Pwyllgor yn gofyn am nodyn ar hyn. 
 
35. Mae’r Pwyllgor yn nodi’r ansicrwydd ynghylch a yw’r Llyfr Gwyrdd yn 

berthnasol i Lywodraeth Cymru ers datganoli. Mae’n cydnabod y gall 
fod adegau pan fo angen pwyso a mesur manteision buddsoddi yng 
Nghymru law yn llaw â’r manteision i’r DU. Serch hynny, dim ond drwy 
arfarnu’r prosiect dan sylw’n llawn y gellir barnu yn y fath fodd. Mae’r 
Pwyllgor yn annog Llywodraeth Cynulliad Cymru i geisio eglurhad ac 
i ddod i gytundeb gyda’r Trysorlys ac adrannau eraill y Llywodraeth 

ynghylch y materion hyn. 

                                            
15 Cofnod y Trafodion AC(3) 12-09 [90] 



Atodiad A Trawsgrifiadau y Cyfarfodydd 
 
AC(3) 07-09 Cofnod y Trafodion, y Pwyllgor Cyfrifon 

Cyhoeddus, 14 Mai 2009
 
AC(3) 11-09 Cofnod y Trafodion, y Pwyllgor Cyfrifon 

Cyhoeddus, 16 Gorffennaf 2009
 
AC(3) 12-09 Cofnod y Trafodion, y Pwyllgor Cyfrifon 

Cyhoeddus, 1 Hydref 2009
 

http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=129998&ds=5/2009
http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=129998&ds=5/2009
http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=138203&ds=7/2009
http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=138203&ds=7/2009
http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=147186&ds=11/2009
http://www.cynulliadcymru.org/bus-home/bus-committees/bus-committees-third1/bus-committees-third-ac-home/bus-committees-third-ac-agendas.htm?act=dis&id=147186&ds=11/2009

Atodiad B: Gohebiaeth rhwng Cadeirydd y Pwyllgor Cyfrifon Cyhoeddus ac 

Ysgrifennydd Parhaol Llywodraeth Cynulliad Cymru, 22 Mai 2009 

Atodiad C: Gohebiaeth rhwng Ysgrifennydd Parhaol Llywodraeth 

Cynulliad Cymru a Chadeirydd y Pwyllgor Cyfrifon Cyhoeddus, 25 Mehefin 
2009 



 20 



 21 



 22 



 23 



 24 



 25 



 26 



 27 



 28 



 29 



 30 



 31 



 32 



 33 



 34 



 35 



 36 



 37 



 38 



 39 



 40 



 41 



 42 



 43 



 44 



 45 



 46 



 47 



 48 



 49 



 50 



 51 



 52 



 53 



 54 



 55 



 56 



 57 



 58 



 59 



 60 



 61 



 62 



 63 



 64 



 65 



 66 



 67 



 68 



 69 



Atodiad D: Dogfennau Trysorlys EM 

 

Managing Public Money, London, TSO, October 2007

 

The Green Book – Appraisal and Evaluation in Central Government, 
London, TSO

http://www.hm-treasury.gov.uk/psr_mpm_index.htm
http://www.hm-treasury.gov.uk/d/green_book_complete.pdf
http://www.hm-treasury.gov.uk/d/green_book_complete.pdf

